
ASUNTO: procedemento de delimitación do Camiño de Santiago Inglés

Joâm Luís Ferreiro Caramés, con D.N.I. nº 32.632.411B, Delegado da Sociedade Galega de Historia Natural de Ferrol, con enderezo, para os efectos de notificación, no apartado nº 356 de Ferrol, C.P. 15480,
F. Javier Riveiro López, con D.N.I. nº 32.663.413D, Representante da Asociación para a Defensa Ecolóxica de Galicia (ADEGA-Ferrol), con enderezo, para os efectos de notificación, ¿????????????,
Mª Gloria Martínez Quintián, con D.N.I. nº 32.613.356T, Representante de Verdegaia-Núcleo Comarcal de Ferrol, con enderezo para os efectos de notificación  ¿??????????????????.,
actuando en representación das devanditas asociacións, comparecen e, como mellor proceda en dereito,
EXPOÑEN:
1.Que por medio do presente escrito formulan alegacións ao procedemento de delimitación do Camiño de Santiago Inglés ao seu paso polo Concello de Cabanas (A Coruña).
2.Introdución: A traza do Camiño Inglés polo Concello de Cabanas abrangue dúas pequenas cuncas fluviais, a do Río Baa e a do Río Castro que descende dende Laraxe ata a súa desembocadura en San Martiño do Porto. As dúas posúen características ambientais semellantes, presentando redes fluviais que parten de zonas altas con ecosistemas de brañas desenvolvidos nas cabeceiras sobre solos pobres de horizontes moi reducidos e precipitándose por este tipo de solos ata zonas máis baixas, cuncas de sedimentación con solos moi ricos e profundos. Estas características fixéronas axeitadas para un uso agrícola intensivo ao longo dos séculos, quedando retidos os seus elementos naturais no fondo dos vales, nas zonas máis abruptas e na rede de camiños.

Actualmente desenvólvense ecosistemas de gran valor ecolóxico, destacando en importancia, segundo a Directiva de Hábitats da UE, os Bosques  aluviais de Alnus glutinosa e Fraxinus excelsior (Código 91E0, considerado prioritario) e rodais de Bosques galaico-portugueses con Quercus robur e Quercus pyrenaica (Código 9230), nos que a flora pteridofítica e briofítica adquire especial relevancia, estando presentes algunhas especies relictas e catalogadas, como é o caso de Dryopteris guanchica e Woodwardia radicans. En canto á fauna, un espazo tan marcado pola presenza da auga resulta moi propicio para o desenvolvemento dos anfibios, aparecendo especies que figuran no Anexo II da citada Directiva: Chioglossa lusitanica (endemismo galego), Rana temporaria parvipalmata e Discoglossus galganoi. Tamén é de salientar a presenza de dous importantes invertebrados, o gasterópodo Elona quimperana e o insecto Lucanus cervus (vacaloura).

3.Na Memoria non se xustifica de abondo o cambio de traza. Dende o punto de vista do interese ambiental, as modificacións propostas supoñen unha eiva á hora de acadar a recuperación dos hábitats existentes na zona e o Camiño Inglés deixará de funcionar como corredor ecolóxico, pois a interposición da estrada Ferrol-Pontedeume actuará como barreira.

O Río Baa e o Río Castro, debido á forte presión humana durante                séculos, sufriron un proceso de desnaturalización e degradación que supuxo a perda de altos valores ecolóxicos. Actualmente, e por causa do abandono destes espazos como fonte obrigada de recursos, prodúcese unha recuperación destes valores, sendo os propios cauces dos ríos e a intrincada rede de camiños as fontes de aportación dos recursos naturais para  a recuperación, xa que actuaron como reservorios da biodiversidade ao longo do tempo. O cambio da traza suporá un freo á recuperación que se está producindo nestas dúas cuncas fluviais.

4.Por outra banda, a actual traza supón para o Concello de Cabanas un recoñecemento da diversidade e riqueza paisaxística. As formas suaves do relevo no seu avance cara ao mar proporciona a posibilidade de gozar da contemplación da paisaxe. 
Ábrese un marco descoñecido para a maior parte da poboación encadrado pola pequena cunca do Río Castro. A magnitude da outra cunca existente no concello de Cabanas, a do Río Eume, pola súa monumentalidade, eclipsa esta zona, de por si interesante dende diferentes puntos de vista (paisaxísticos, patrimoniais e ambientais), distinguíndoa totalmente da cunca do Río Eume e evitando deste xeito a inevitable comparación. Ofrécese así maiores posibilidades para o desenvolvemento turístico do concello.
Na nova traza, ocorre isto precisamente, visualizándose as dúas cuncas perde este tramo a posibilidade de promocionarse debido á perda de dúas cualidades importantes: homoxeneidade, que proporciona harmonía e minimalización, a nivel do concello de Cabanas dos valores citados anteriormente (paisaxísticos, ambientais e patrimoniais). 

5.Acéptase unha parte da modificación, aquela na que contempla o paso pola Veiga. Os valores ambientais deste espazo xustifican a súa inclusión na traza do Camiño, pero na nosa proposta engádese ademais a recuperación de parte do Camiño Real que enlaza A Veiga co Muíño do Batán. A recuperación deste tramo engade interese ao Camiño Inglés, deficitario actualmente en zonas non asfaltadas e de interese ambiental, podendo quizáis chegar a ser valorado este tramo como un dos de maior valor ecolóxico de todo o Camiño Inglés.
6.Semella que a razón do cambio da traza poidera ser a necesidade de evitar o seu paso polo Polígono Industrial de Vilar do Colo, xa que para rematar a segunda fase do devandito polígono faise preciso o cambio da traza, así como a modificación do relevo actual.

Entendemos que a planificación do Polígono non tivo en conta, erroneamente, este particular. Ao noso entender a modificación debe facerse na planificación do Polígono, e non na traza do Camiño. 

O Río Baa sufríu pola mesma causa un cambio drástico do seu cauce, quedando reducido a unha canle sen ningún tipo de interese ambiental. Igualmente, a proximidade dunha zona residencial, acarreará que esta teña que sufrir as repercusións dunha cercanía excesiva da área industrial-comercial,  pois está planificada a construción dun talude vertical de sete metros de altura e a explanación do resto da superficie.

Neste momento estase traballando dende estas organizacións na avaliación das repercusións que terá sobre os espazos naturais circundantes, propoñendo unha restauración do Río Baa ao seu paso polo Polígono Industrial de Vilar do Colo. A recuperación da vexetación da contorna, creando franxas de amortecemento de impactos beneficiarían tanto ao propio río como á zona residencial adxacente. 

O cambio de relevo resta posibilidades para unha correcta planificación, supón un freo para a potenciación doutros sectores económicos importantes, tanto no Concello de Cabanas, como no de Fene, máxime cando a disposición de terras para estes fins permiten valorar outras ubicacións para estas parcelas.

Polo tanto, ao noso entender, é necesario calibrar o impacto que isto suporía, tendo en conta que un dos principios básicos de toda planificación territorial é buscar o equilibrio entre os diferentes intereses en xogo.

Por todo o exposto, as organizacións alegantes solicitan:

1. Que se teñan en conta as nosas propostas, coa finalidade de acadar unha correcta ensamblaxe entre os diferentes intereses patrimoniais da zona (culturais e naturais).

2. Que se valore a posibilidade da modificación na planificación da segunda fase do Polígono, pois entendemos que é factible acadar unha coexistencia mínima razonable desta Fase de ampliación do Polígono coa traza actual do Camiño Inglés e a cunca fluvial do Río Baa. Consideramos que existen posibilidades para unha restauración da cunca fluvial do río Baa, creando unha franxa vexetal, suficiente, de amortecemento pola que poida trascorrer, á súa vez, o Camiño Inglés. 

Así mesmo, entendemos que esta é a solución menos mala para unha situación que nunca se debeu ter dado, e que non se debe repetir no futuro, que propiciou a destrución de hábitats e paraxes dun gran valor ambiental, natural, paisaxístico e patrimonial, e que unha restauración deste tipo favorecería tanto ao río, como ao Camiño sde Santiago, como ao propio polígono xa que deste xeito se lle daría un aspecto máis amable e tranquilo, tendo en conta que se trataría dunha zona comercial e de lecer.

Ao mesmo tempo, creando unha barreira vexetal, minimizaríase o impacto visual que o polígono provoca nos veciños de Laraxe, e poderíase recuperar unha das vías de comunicación históricas da zona.

